PELAJARAN 2

KRISTUS RELA MELEPASKAN SEGALA-GALA-NYA - FILIPI 2:7

ἀλλὰ ἑαυτὸν ἐκένωσεν μορφὴν δούλου λαβών, ἐν ὁμοιώματι ἀνθρώπων γενόμενος·
“Dia telah mengetepikan martabat diri-Nya,”(Alkitab Versi Borneo)
"Dia rela melepaskan segala-gala-Nya,"(Alkitab Berita Baik Malaysia)
"Dia telah mengosongkan diri-Nya sendiri"(Alkitab Indonesia)

Kamu telah belajar bahawa kesemua 66 kitab di dalam Alkitab diilhamkan oleh Allah, dan tidak ada satu ayat pun yang bercanggah dengan ajaran ayat yang lain. Dalam buku ini, kamu akan merenungkan tiga belas ayat yang sukar difahami, dengan bantuan banyak ayat yang lain. Akhirnya, kamu akan belajar cara untuk memahami ayat-ayat sukar yang lain selain daripada tiga belas ayat ini.

1. Salah satu ayat yang paling sukar difahami di dalam Alkitab ialah Filipi 2:7. Di sini Roh Kudus menyatakan bahawa Kristus rela melepaskan segala-galanya, atau Yesus telah mengosongkan diri-Nya sendiri, atau Tuhan telah menyerahkan apa yang dimiliki-Nya. 
Pertama sekali, kamu harus cuba memahami apa yang dijelaskan oleh Roh Kudus melalui ayat-ayat sebelum dan selepas petikan yang dikaji. Oleh itu, bacalah Filipi 2:5-11.

Soalan: 
Apakah sikap yang harus kita miliki?

---------------------------------------------------
Jawapan:
Kita harus memiliki sikap yang sama seperti Kristus Yesus (ayat 5).

========================================================

2. Sekiranya saya memiliki sikap Kristus, adakah saya harus...

Soalan: 
1) Berbangga atau rendah hati?
2) Cuba mengambil segala-galanya untuk diri saya sendiri?


---------------------------------------------------
Jawapan:
1) Rendah hati.
2) Tidak. Saya akan mengutamakan kepentingan orang lain, malah lebih daripada kepentingan diri saya sendiri.

========================================================

3. Sekarang, renungkanlah tentang Tuhan Yesus Kristus dan jawab soalan-soalan berikut:

Soalan: 
1) Apakah hakikat diri-Nya?
2) Apakah hakikat diri atau rupa yang telah Dia ambil? 
3) Serendah manakah Dia telah merendahkan diri-Nya?
4) Setinggi manakah Dia telah ditinggikan?

---------------------------------------------------
Jawapan:
1) Dia sentiasa memiliki sifat Allah kerana Dia ialah Allah (ayat 6).
2) Dia juga telah mengambil rupa seorang hamba apabila Dia menjadi manusia, namun Dia tetap Allah (ayat 7).
3) Dia telah taat sehingga mati, bahkan mati di atas kayu salib (ayat 8).
4) Allah telah meninggikan Dia ke tempat yang tertinggi, dan semua makhluk di syurga serta di bumi harus sujud menyembah di hadapan-Nya (ayat 9, 10).

==================================================================

4. Semua ini amat mengagumkan kita, dan kita sepatutnya memuji Tuhan kerana Dia menyatakan semua ini kepada kita. Kita juga harus memiliki kerendahan hati serta menggunakan kebijaksanaan yang kita ada untuk membantu orang lain. Kamu mungkin tertanya-tanya mengapa kami mengatakan bahawa ayat 7 ini sukar untuk difahami.
Dalam teks asal bahasa Yunani bagi Perjanjian Baru, dinyatakan bahawa Kristus telah mengosongkan diri-Nya sendiri, dan beberapa terjemahan moden turut menggunakan frasa ini. Terjemahan lain pula menyatakan bahawa Dia menjadikan diri-Nya tidak bererti atau menyerahkan segala-galanya. Persoalan besarnya ialah: Apakah yang diserahkan oleh Kristus apabila Dia yang wujud dalam rupa Allah itu menjelma menjadi manusia?
Ada pandangan yang mendakwa bahawa Dia ialah Allah dan memiliki segala kuasa-Nya, namun Dia menyerahkan kuasa-kuasa tersebut tetapi tetap wujud sebagai Allah. Pandangan-pandangan seumpama ini adalah salah. Namun, mari kita teliti hujah ini sebentar untuk melihat sama ada Dia benar-benar Allah, sebelum kita mempelajari maksud sebenar Filipi 2:7. Pendapat pertama mendakwa bahawa Kristus ialah Allah pada mulanya, tetapi apabila Dia datang ke bumi dan menjadi manusia, Dia bukan lagi Allah.
Walau bagaimanapun, terdapat banyak ayat Alkitab yang membuktikan bahawa Kristus tetap Allah semasa di bumi, dan Dia ialah Allah yang kekal selama-lamanya: Yohanes 1:1,14; Ibrani 1:8; 1 Yohanes 5:20.
Kamu boleh mendapatkan bantuan lanjut mengenai topik ini daripada buku yang bertajuk LORD OF LORDS (halaman 83-93) dan WHO'S WHO IN HEAVEN (halaman 37-46). Di sini, kita hanya akan mengemukakan tiga soalan. Sebelum kamu cuba menjawab soalan-soalan ini, bacalah Mazmur 92:8; 93:2 dan Maleakhi 3:6.

Soalan: 
1) Dia juga telah mengambil rupa seorang hamba apabila Dia menjadi manusia, Bilakah Allah mula wujud?
2) Berapa lamakah Allah akan terus wujud?
3) Bilakah Dia berubah dan apakah perbezaannya?

---------------------------------------------------
Jawapan:
1) Allah sedia ada dari kekekalan (Mazmur 93:2). 
2) Allah akan terus wujud dan berkuasa selama-lamanya (Mazmur 92:8). 
3) Dia tidak pernah berubah (Maleakhi 3:6).

==================================================================

5. Allah tidak pernah berubah. Sekiranya Kristus wujud sebagai Allah pada masa lalu, bolehkah Dia berhenti wujud sebagai Allah?

---------------------------------------------------
Jawapan:
Tidak. Allah sentiasa wujud sebagai Tuhan dan Dia akan kekal wujud selama-lamanya. Sesetengah orang bercakap seolah-olah Allah itu seperti seorang Presiden dunia yang boleh bersara pada suatu hari nanti. Hal ini mustahil. Walau apa pun yang dilakukan-Nya, Dia tetap Peribadi yang sama, dan Allah tidak boleh kehilangan sifat keilahian-Nya. Tiada sesiapa pun boleh menjadi Allah, dan Allah tidak akan pernah berhenti menjadi Allah.

==================================================================

6. Ada pula orang yang mengajar bahawa Anak Allah telah menyerahkan sebahagian daripada kuasa keilahian-Nya sebagai Tuhan. Sebagai contoh, mereka mengatakan bahawa Allah itu Mahakuasa (omnipotent)—iaitu Dia memiliki segala kuasa—tetapi Kristus telah menyerahkan kuasa tersebut. Mereka juga mengatakan bahawa Allah itu Mahatahu (omniscient)—iaitu Dia mengetahui segala-galanya—namun Anak-Nya telah menyerahkan sifat ini pula. Kita akan mengkaji hal-hal ini mengikut urutan, tetapi buat masa ini, kamu harus mencatat bahawa Allah itu Mahakuasa, dan oleh itu, mana-mana makhluk atau peribadi yang tidak memiliki kemahakuasaan bukanlah Allah.

Soalan: 
Siapakah yang menciptakan dunia ini daripada tiada apa-apa?

---------------------------------------------------
Jawapan:
Allah yang melakukannya. Hanya Allah yang boleh menciptakan sesuatu daripada tiada apa-apa. Tiada seorang manusia atau makhluk pun yang mampu mencipta dengan cara sedemikian.

==================================================================

7. Sekiranya Kristus tidak Mahakuasa (omnipotent), adakah Dia benar-benar Allah?

---------------------------------------------------
Jawapan:
Tidak. Allah itu Mahakuasa (omnipotent), dan Kristus juga tetap Mahakuasa sewaktu Dia berada di dunia ini.

==================================================================

8. Oleh itu, apakah maksud Filipi 2:7? Apakah maknanya bahawa Anak Allah melepaskan segala-galanya apabila Dia menjadi manusia? Bacalah Yohanes 17:5.


Soalan: 
Apakah yang dimiliki oleh Kristus sebelum dunia ini diciptakan?

---------------------------------------------------
Jawapan:
Dia memiliki kemuliaan bersama-sama dengan Bapa (ayat 5).

==================================================================

9. Apakah yang diminta oleh Kristus daripada Bapa-Nya untuk dikembalikan kepada-Nya?

---------------------------------------------------
Jawapan:
Kemuliaan yang dimiliki-Nya bersama-sama dengan Bapa sebelum dunia ini wujud.

==================================================================

10. Adakah Kristus memiliki kemuliaan ini sewaktu Dia berada di dunia ini?

---------------------------------------------------
Jawapan:
Tidak. Sebab itulah Dia meminta Bapa-Nya untuk mengembalikan kemuliaan tersebut kepada-Nya.

==================================================================

11. Adakah perkara yang dilepaskan oleh Kristus apabila Dia menjadi manusia?

---------------------------------------------------
Jawapan:
Dia melepaskan kemuliaan yang dimiliki-Nya bersama-sama dengan Bapa sebelum dunia ini wujud.

==================================================================

12. Jadi, apakah perkara sebenar yang diserahkan-Nya sewaktu Dia menjadi manusia?

---------------------------------------------------
Jawapan:
Dia menyerahkan kemuliaan yang dimiliki-Nya bersama-sama dengan Bapa sebelum dunia ini wujud.

==================================================================

13. Bagaimanakah kamu boleh menjelaskan Filipi 2:7? (Pilihlah satu jawapan.)

Soalan: 
1) Kristus menyerahkan diri-Nya sendiri, melepaskan sifat keilahian-Nya, dan menjadi manusia.
2) Kristus adalah antara Allah dan manusia, tetapi Dia tidak lagi memiliki kuasa keilahian yang dimiliki-Nya sebelum itu.
3) Kristus hanya menyerahkan kemuliaan-Nya apabila Dia menjadi manusia.

---------------------------------------------------
Jawapan:
1) Salah. Allah tidak boleh kehilangan sifat keilahian-Nya.
2) Salah. Mana-mana peribadi yang tidak memiliki kuasa keilahian bukanlah Allah.
3) Benar. Kristus melepaskan kemuliaan-Nya apabila Dia menjadi manusia. Dia tetap Allah, dan pada hari ini Dia juga tetap manusia, tetapi Dia telah menerima kembali kemuliaan yang dimiliki-Nya bersama-sama dengan Bapa sebelum dunia ini diciptakan.
Inilah maksud sebenar Filipi 2:7. Sekiranya kamu sudah memahami hal ini, teruskanlah mengkaji ayat yang seterusnya.

